
Bir zamanlar kimyaçılar, metallurqlar şəhəri kimi tanınan Sumqayıt həm 
də istedadlı qələm sahiblərinin bir araya toplaşıb şeirləşdiyi, maraqlı ədəbi-
bədii tədbirlər keçirdiyi yer olub. İndi də elədir. Bu şəhərdə Azərbaycan 
Yazıçılar Birliyinin yerli bölməsi fəaliyyət göstərir, Əli Kərim adına Poeziya Evi 
var və neçə-neçə ədəbi dərnək öz ətrafına şeirə, sənətə kğnül vermiş gəncləri 
toplayıb. Sumqayıtda görkəmli yazarlarla görüşlər, ədəbi hesabatlar, “İmza 
günləri” və sair bu kimi tədbirlərin keçirilməsi çoxdandır ki, gözəl ənənə halını 
alıb.

Sumqayıtda şair məclisi
...Dünən yenə də 

ədəbiyyat pərvanələri bir 
yerə toplaşmışdılar. Sum-
qayıtda yaşayan AYB 
üzvlərindən Məryəm As-
lanqızı, Əli Nəcəfxanlı, Na-
tiq Qubadoğlu, Müqəddəs 
Şahbazov, Nadir Azayoğ-
lu, Xan Rəsuloğlu, Novruz 
Qələndərli, Mövlam Hüseynli 
ilə maraqlı görüş təşkil edil-

mişdi. 2022-ci il məhz bu şairlərin  yubiley ili idi. Onların hər biri ilə 
ayrı-ayrılıqda görüş keçirmək imkanı olmamışdı. Buna görə də ha-
mısını birdən sevimli oxucuları ilə görüşə toplamaq qərara alınmışdı. 
Tədbir şəhərin Heydər Əliyev Parkındakı əzəmətli Poeziya evində 
təşkil olunmuşdu. 

AYB Sumqayıt bölməsinin sədri Gülnarə Cəmaləddin, Poeziya 
Evinin direktoru İbrahim İlyaslı, filologiya elmləri doktoru, professor 
Rafiq Yusifoğlu, bədii qiraət ustası Əli Niyazbəyli, digər natiqlər çıxış-
larında çağdaş Azərbaycan poeziyasının Sumqayıt qolundan, qələm 
çala-çala gəlib ömrün 60, 65, 70 illik zirvəsinə çatmış yubilyarların 
yaradıcılığından ətraflı bəhs etdilər. 

Görüşün səbəbkarları iştirakçılara yaradıcılıq hesabatları verdilər, 
yeni şeirlərini oxudular. Tədbirin ən kövrək məqamı bir neçə ay əvvəl 
amansız ölümün apardığı istedadlı şair, Prezident təqaüdçüsü Sa-
bir Yusifoğlunun xatırlandığı anlar oldu. Vaxtilə “Mənə bir məktub 
göndər – bilim ki, ölməmişəm” deyən Sabir özü də sanki dostları ilə 
bir cərgədə idi. Onun oğlu – Vətən müharibəsində igidlik göstərmiş 
gənc şair Emin Piri də məclisdə atası ilə bağlı özəl xatirələrini dilə 
gətirdi. 

Sonda yubilyar şairlərə fəxri-fərmanlar və qiymətli hədiyyələr 
təqdim olundu.

Əli NƏCƏFXANLI, “Xalq qəzeti”

Onun əsas   rəngi ağdır. Ağ da işıqdır, hətta 
ağ kölgənin də özünəməxsus işığı olur və bu 
işığı görmək istəyən adamın da gərək bəsirət 
gözü açıq olsun.  

Givi ilə şəxsən tanış olmağımın tarixçəsi 
az qala bir qərinəyə çatır. Vaxt o vaxt idi  
ki, ucqar bir dağ kəndindən yenicə böyük 
şəhərə gələn məni – utancaq bir  uşağı, 
cibinə yenicə qoyduğu tələbə biletindən baş-
qa bir şeyi olmayan, qapısını döyməyə kiçik 
bir qəzet redaksiyasından (qəzetin özü isə 
çox böyük idi) savayı  ünvan tanımayan gənci  

tale xeyirxah, işıqlı, bir sözlə, ağ adamlarla 
da rastlaşdırdı. O ağ adamlar hərəsi gözəl 
vətənimizin müxtəlif guşələrindən idilər və 
gəlmişdilər şəhəri ağ işıqla işıqlandırmağa. 
Onlardan biri də bənzətməsini Məmməd Na-
zimoğlunun  dəqiqliklə yapdığı kimi, “Gürcü 
balası Givi bəy” idi. Əvvəl-əvvəl mənə çox 
qəribə gəlirdi:  qələmlərinə və qəzetçilik ba-
carıqlarına az qala bütün ölkənin ehtiram 
göstərdiyi qələm sahibləri (təəssüf ki, onlar 
indi başqa işıqlı dünyanın sakinləridir) gö-
zünü qıyaraq gəzən, yeriyəndə sanki uçur-
muş kimi görünən bu ağ adama niyə bir 
belə səmimi duyğular bəsləyirlər, onunla 
həddindən çox ehtiramla davranırlar? 

Vaxt ötdükcə qəlbimdə yatan bu sualların 
cavabı öz-özünə bir-bir çözələnməyə baş-
lanırdı: sən demə, bu rəğbətin də, bu ehti-
ramın da bir-birindən tutarlı sayıla biləcək 
haqlı səbəbləri  var.  Bunlardan ən başlıcası 
sədaqət idi. Bəli, bizim Givini sevdirən ən 
başlıca səbəb məhz sədaqəti idi. Məndən 
əvvəlkilər, yəni ona məndən çox əvvəl bələd 
olanlar üçün isə bu sədaqətin daha ağırgələn 
bir sinonimi var idi, o sinonim Fikrət Mursa-
qulov demək idi. Mənim şəhərə (yəni Bakı-
ya) gəlişimdən də əvvəl dünyasını dəyişmiş, 
ancaq özünə doğmalaşdırmağı bacardığı 
onlarla tay-tuşunun, söz adamının qəlbində 
əbədi taxt quran, dünya işığına həsrət qal-
sa da, bəsirət gözü hamıdan daha gur görən 
Fikrət Mursaqulov. Cansıxıcı tələbə yataq-
xanasını öz dadlı-duzlu, şirin söhbətləri ilə 
tama gətirən Fikrət sanki təriqət şeyxi kimi 
ətrafına öz müridlərini yığmışdı və öz seh-
ri ilə ovsunladığı bu müridlər ömürlərinin 
lap axırıncı anınadək o ovsundan çıxa 
bilməyəcəklər. Şahidlərin şəhadətinə əsasən 
belə müridlərin ən xası elə bizim Givi olub 
və indi də elə odur. Onun ətrafındakıları 
asanlıqla cazibəsinə salan, fiziki mənada isə 
özünü idarə etməkdə çətinlik çəkən Fikrətin 
“görən gözü, yeriyən ayağı” olmasını indi də 
böyük ehtiramla xatırlayıb yad edənlərin sayı 
az deyil. Hətta o vaxtlar bu sözü də eşitmiş-
dim: “Givi Fikrətə sanki əsl analıq qayğısı 
göstərirdi”. Özünün də görmə problemləri 
olduğunu nəzərə alanda bu fikrin anlamı nə 
qədər artır, əzizlərim.  Beş dəqiqə kiminsə 
qayğısını çəkəndə canımız sıxılır, bəzən do-
daqaltı gileylənirik də. Təsəvvür edin, özün 
qayğıya möhtac ola-ola başqasının qayğısı-
nı çəkəsən, bunun dəqiq adı nədir, deməkdə 
çətinlik çəkirəm. 

O, 1961-ci il yanvarın 29-da gözəl Qax 
rayonunun Qax-Gürcü kəndində anadan 
olub. Hətta dünyaya gəlişi də fərqlidir: doğul-
mamışdan 15 gün qabaq atası vəfat edir, bu 
xəbərdən stresə düşən anası onu və bacısı 
– ekiztayı Liyanı dünyaya ağ rəngdə gətirir. 
Həmin il dəhşətli qıtlıq olduğundan Givini do-
ğum evində buraxmaq məcburiyyətində qalır, 
ancaq bacısını özü ilə aparır. Xəstəxananın 
həkimi Valya Tartaraşvili onu Gəncəyə apa-
raraq  körpələr evinə təhvil verir. Məktəb yaşı 
çatanda Bakıya gətirilir və respublika  kor 
uşaqlar üçün internat məktəbinə yerləşdirilir 
və 1980-ci ildə buranı bitirir. 

Bakıda yoluna daş tökənlər də olub, gül 
düzənlər də. “Bunlar olan şeylərdir” demək 
və düşünmək müdrikliyini göstərərək yolu-
na davam edib. Yolu, az əvvəl dediyim kimi, 
Fikrətlə kəsişib. Tanış olublar, bu tanışlıq 
qan qohumluğunu çox-çox üstələyən qəribə 
bir doğmalığa çevrilib, lap İsa Məsihlə istəkli 
həvarilərində olduğu kimi. 

Bəli, o doğum şəhadətnaməsinə, 
şəxsiyyət vəsiqəsinə görə gürcü əsilli 
Azərbaycan Respublikası vətəndaşıdır. 
Digər tərəfdən də o, ən azı  özünə güvənən 
hər bir vətənpərvər azərbaycanlı balası 
qədər azərbaycanlı və vətənpərvərdir. Xal-
qımızın bütün dərd-səri onun özünəməxsus 
qələmindən ağı kimi, ürək yanğısı və 
göynərti ilə keçir. Qarabağ dərdi desən, Givi-
nin dilində şeirə çevrilir, şəhidlər desən, Givi-
nin qoşması, yaxud yanğılı gəraylısı hazırdır. 

Ulu öndər Heydər Əliyevin vəfatı onu 
“oğul ata itirdi” şəklində sarsıdıb. Bu barədə 
özünün dedikləri yadıma düşür: “Hə, yeri 

gəlmişkən, deyir ki, o ağır 
günlərdə mən də görkəmli 
şəxsiyyət Heydər Əliyevlə 
vidalaşıb son borcumu 
ödəmək üçün ovaxtki “Res-
publika Sarayı”na gəldim. 
İzdihamdan addım atmaq 
olmurdu, yaxşı adamla-
rın köməyi ilə birtəhər içəri 
keçə bildim, dahi rəhbərin 
cənazəsi önündə xaç çevi-
rib dua etdim. Mühafizənin 
qəribə baxışları altında baş 
verən bu ritualdan sonra 
köhnə dostu ilə vidalaşmağa 
gəlmiş və ön sırada əyləşmiş 
mərhum Şevardnadzenin 
mənə işarə ilə “onu buraxın, 

o bizim adamdır” deyərək məni öz yanında 
otuzdurması heç vaxt yadımdan çıxmır. O 
gün biz üç ağ adam- Eduard Şevardnadze, 
Aslan Abaşidze və mən- Giya Paçxataşvili 
bir yerdə, yan-yana əyləşib dünyanın böyük 
adamı Heydər Əliyevlə əbədi sağollaşırdıq. 
Bu, mənim həyatımın ən ağrılı və həm də, ən 
qürurlu anlarından biri idi. Çünki dünya ada-
mını itirmək zarafat məsələ deyil, o da ola 
Heydər Əliyev kimi əvəzsiz, dahi şəxsiyyət”.

 Givi Azərbaycanı canı qədər sevir və 
onun şanını həmişə uca tutur.  O, bunu öz 
əməli, fəaliyyəti ilə dəfələrlə sübut edib. 
Elə Azərbaycan da Givinin xətrini əziz tu-
tub həmişə. Dövlətimiz onu ev-eşiklə təmin 
edib, təqaüd verib, ən əsası isə ona   yad 
olmadığını, bizlərdən biri olduğunu quru 
sözdə yox, əməldə, gerçəklikdə hiss etdirib. 
Düzdür, bütün ölkə vətəndaşlarının üzləşdiyi 
bəzi bürokratik əngəllərlə üzləşdiyi də olub 
bəzən. Özü də hərdən zarafatla deyir ki, elə 
işin gözəlliyi də bundadır da, başqa cür olsa, 
məni yad sayıb fərqli yanaşsalar, o zaman 
özümü narahat hiss edərəm, bəs necə, hamı 
nə təhər, mən də elə. 

Onun ən  təqdirəlayiq xüsusiyyətlərindən 
biri  Azərbaycan dilinin incəliklərinə qədər 
enərək bu dili səlis bilməsi, həm də şirin-
şirin ifadə etməsi və bununla da öz ana 
dilində danışanlara dodaq bəzilərini utan-
dırmaq bacarığıdır. Səsinin tonundakı ba-
ritonluq gözəl dilimizlə elə qəribə ahəng 
təşkil edir ki...  Az qala otuz ildir dost- tanış 
arasında ən çox işlətdiyimiz sözlərdən biri 
də “Givi demişkən” ifadəsidir. Mənim “atalar 
demişkən” ifadəsindən sonra eşitdiyim uy-
ğun ifadə məhz “Givi demişkən” ifadəsidir.  

 O, həm də körpüdür- ağ körpü, xalqlar, 
könüllər və duyğular arasında körpü. Körpü-
nün rəngi yalnız qırmızı olmur ki...

 Mən bundan yüz faiz əminəm ki, o, Gür-
cüstanda olanda özünü əsl azərbaycanlı ba-
lası kimi hiss edir və doğma vətəni üçün darı-
xır. Ona yaraşan da budur.  Onun doğulduğu 
Qax rayonunda hər il ad gününü qeyd etmək 
az qala adətə çevrilib. Pandemiya işləri bir 
az korlasa da, bu səbəbdən 60 illik yubileyi 
təntənəli şəkildə qeyd olunmasa da, şükür ki, 
yavaş-yavaş hər şey  öz qaydasına düşür.  
Onu da deyim ki, o cansıxıcı günlərdə az qala  
günaşrı  gələn zəngdən eşitdiyim bariton və 
doğma səs o qədər məni yüngülləşdirib ki: 
“Kişi necədir (atamı soruşur, nə var-nə var, 
bir dəfə demişəm ki, bir balaca naçaxlayıb, 
müalicə olunur)?

 Az qala hər həftə eyni narahatlıqla və 
eyni doğmalıqla bu səsi eşitmişəm. Dedim 
axı, onun bir adı da  etibardır.

Bizim birini sevməyimizin, xətrini əziz 
tutmağımızın ən gözəl isbatı budur ki, onun 
adını da əzizləmə formasına salırıq. Əgər 
belə olmasaydı, o, Giya Paçxataşvili olaraq 
qalardı – bir az yad, bir az məsafəli. Heç vaxt 
“bizim Givi” olmazdı.

Tale ona Lamara adında qoşa qanadın-
dan birini vaxtsız itirmək acısını daddırıb, 
ancaq sonradan öz mərhəmətini yenidən 
göstərərək rastına onunla bir yolda addımla-
maqdan yorulmayan, ürək çırpıntılarının, kö-
nül duyğularının ilk dinləyicisi olan, hayanı,  
şəkili qızı Xatirə xanımı çıxarıb və nə yaxşı 
da ki çıxarıb. Bizim bu yazıyaqədərki axı-
rıncı görüşümüzə Xatirə xanım da gəlmişdi, 
taksidən düşəndə ani təəccübümü sezmiş 
kimi “axşamüstü bir az zəif görür deyin, tək 
buraxmıram” izahını da verdi, yəqin ki, az 
sonra münasibətlərin səmimiliyindən o da 
bir daha  əmin oldu ki, doğmasının xətrini 
istəyənlər çoxdur. 

Bilmirəm, nədənsə, mənə elə gəlirdi ki, 
bu dəfə rollar dəyişmişdi: bu dəfə Fikrətin 
yerini Givi, onun da  yerini Xatirə tutmuşdu 
sanki.  Ruh ekizliyi, doğmalığı, bax, buna 
deyirlər. Harda, nə cür, hansı dualarla do-
ğulmağın, məncə, bir o qədər də əhəmiyyətli 
fərqi yoxdur, əsas odur ki, o duanı qulağına 
kim üfləyib və hansı niyyətlə üfləyib. 

 Səməd HÜSEYNOĞLU,  
“Xalq qəzeti”

“Ağ kölgə”nin işığı

Əli Kərim poeziyasının cazibəsində  
Axtarıram mən səni, arayıram mən səni.
Soruşuram gözümlə ötüb keçəndən 
səni.
Axtarıram kitabda, arayıram həyatda,
Bilmirəm nə boydasan, nə görkəmdə, 
nə adda…

Bu siqlətli misraların müəllifi gənc ya-
şında həyatdan köçmüş, 50-60-cı illər po-
eziyamızın parlaq istedad sahibi, şeiriyya-
ta yeni yanaşma, bənzərsiz üslub gətirmiş  
unudulmaz şairimiz Əli Kərimdir. Əgər 
misal gətirdiyimiz şeir parçasını özünə aid 
etsək, deyə bilərik ki, Əli Kərim elə özü 
boyda uca, özü qədər görkəmli, özü qədər 
adlı-sanlı bir şəxsiyyətdir. 

Hər zaman yaşayan, sevilən, oxunan 
Əli Kərim. Mərhum  aktyorumuz Səməndər 
Rzayevin dilindən “Bulaq” verilişində onun 
təsirli şeirlərinə qulaq asmaq necə də 
gözəl idi!  

Srağagün Beynəlxalq Muğam 
Mərkəzində Əli Kərim işığına toplaşan-
lar xatirə gecəsindən hədsiz zövq aldı-
lar. bir daha onun aurasına düşdülər, 
poeziya qanadlarında pərvaz etdilər və 
həyatın gözəlliklərinə yenidən vuruldu-
lar. Onun yaradıcılığının pərəstişkarları 
xatirə gecəsində şairi layiqincə andılar. 
Eyni zamanda, Milli Məclisin Mədəniyyət 
komitəsinin dəstəyi ilə görkəmli şairin 
azərbaycanca, Türkiyə türkcəsində və 
rusca çıxmış kitablarının təqdimatı hər 
kəsə unudulmaz təsir bağışladı. 

MM-in Komitə sədri Qənirə Paşaye-
va XX əsr Azərbaycan şeirinin görkəmli 
nümayəndəsi Əli Kərimin yaradıcılığından, 
onun ədəbiyyat tariximizdəki yerindən 

bəhs edərək bildirdi ki, şairi  hər zaman 
sevdirən onun müasir dünyagörüşüdür. 
Əli Kərim Azərbaycan şeirinin miqyasını, 
hüdudlarını genişləndirən poeziya dühala-
rındandır: O 54 il öncə dünyasını dəyişib. 
Rəhmətlik böyük şairimiz Rəsul Rza de-

yirdi ki, Əli Kərim haq-
qında keçmiş zamanda 
danışmaq mümkün ol-
mur. Ramiz Rövşənə 
görə isə Əli Kərim son 
50 ildə Azərbaycan 
ədəbiyyatının ən bö-
yük itkisidir. Bəli, Əli 
Kərim bizim uşaqlığımı-
zın, yeniyetməliyimizin, 
gəncliyimizin və indimi-
zin ən sevimli şairləri sı-
rasında qərar tutub. Hər 
zaman sevilib, oxunub 
və bu gün də belədir. O, 
cəmi 38 il yaşadı, amma, 
ölümündən sonra əbədi 
ömrünə qovuşdu…  

Sonra mədəniyyət 
nazirinin birinci müavini Vaqif Əliyev Əli 
Kərim timsallı ədəbiyyat nümayəndələrinin 
daim qəlblərdə yaşadığını qeyd etdi. AYB 
sədrinin müavini, Mətbuat Şurasının sədri 
Rəşad Məcid, filologiya elmləri doktoru, 
ədəbiyyatşünas Vaqif Yusifli, BAMF pre-
zidenti Umud Rəhimoğlu və Beynəlxalq 
“ALAŞ” Ədəbiyyat Mükafatı laureatı Əkbər 
Qoşalı da şairin yaradıcılığından söhbət 
açaraq, onun Azərbaycan poeziyası, 
ədəbiyyatı üçün müstəsna  xidmətlərindən 
söhbət açıblar. Natiqlər qeyd etdilər ki,  
şairin “İki sevgi”, “Həmişə səfərdə”, “Qızıl 
qanad”, “Qaytar ana borcunu”, “Seçilmiş 
əsərləri”, “Qayıt” və başqa kitabları indi 
də oxucuların sevərək oxuduğu  ədəbi 
nümunələrdəndir. 

Daha sonra şairin oğlu – filologi-
ya elmləri doktoru, mətnşünas alim, 
UNESCO-nun Dünya yaddaşı proqramı 
üzrə Azərbaycan Milli Komitəsinin sədr mü-
avini Paşa Əlioğlu tədbirin təşkilatçılarına 
və iştirakçılarına minnətdarlığını bildirərək, 
atası ilə bağlı xatirələrini danışdı. 

Tədbirin bədii hissəsində Əməkdar 
artist Ağalar Bayramov və bədii qiraət us-
tası Nadir Hüseynov şairin poeziyasından 
şeirlər səsləndirdilər. 

Anar TURAN,  
“Xalq qəzeti”

İnsan yaşadığı illəri göz önünə gətirdikcə dərk edir ki, ömür qısa, arzular 
isə sonsuzdur. Odur ki, aqil insanlar bu qısa ömür payından səmərəli istifadə 
edərək, Vətən və xalq yolunda faydalı bir iş görməyə, yaxşılıq etməyə, əl 
tutmağa, özündən sonra xoş iz qoymağa tələsirlər. Dəyərli ömür yaşamış 
Səlahəddin Quliyev də belə insanlardandır. 

Səlahəddin Məlik oğlu Quliyev 
1958-ci il iyunun 13-də Goranboy 
rayonunun Safıkürd kəndində ziya-
lı ailəsində anadan olmuşdur. Onun 
ilk müəllimləri də elə öz valideynləri 
idi. Atası Məlik Quliyev tarix fənnini 
tədris edir, həm də rayon parti-
ya komitəsində işləyirdi. Anası 
Münəvvər xanım Səlahəddinə 1-ci 
sinifdə dərs demişdi, onun ibtidai 
sinif müəllimi idi.  Deyirdi ki,  hiss 
etmişəm, onun gələcəyi işıqlıdır, 
Vətənə sədaqətli, el-obaya layiqli öv-
lad olacaq. Səlahəddin də hələ uşaq-
lıqdan dərslərində çalışqanlığı, evdə 
isə işə can yandırması ilə ümidləri 
doğruldurdu.

Səlahəddin anasına çox bağ-
lanmışdı. 2010-cu ilin soyuq fev-
ral günləri anası Münəvvər xanım 
həyatla vidalaşdı. Onun yoxluğu 
Səlahəddinə çox ağır təsir etmişdi. O, 
anasız günlərlə barışa bilmirdi:

Cənnət ətrini qoxlayım deyə,
Gözlərim üstündə saxlayım deyə,
Sənə lay-lay deyib ağlayım deyə,
Yerimi yanında salacam, ana.

Çoxlarının onun şairliyindən 
xəbərsiz olduğu Səlahəddinin bütün 
şeirlərində anaya, Vətənə, insanla-
ra İlahi sevgi var. Bəlkə elə bu sev-
gi onu bütün bəşəriyyətə, insanlara 
sevgi ruhunda formalaşdırmışdı. 
Elə valideynləri də onu bu ruhda 
böyütmüşdülər.

Səlahəddin 1975-ci ildə Goran-
boy rayonu 2 saylı orta məktəbi əla 
qiymətlərlə, 1974-cü ildə isə 1 say-
lı musiqi məktəbinin tar şöbəsini 
müvəffəqiyyətlə bitirmişdi.

Orta məktəbi bitirdikdən sonra 
bir müddət kolxozda çalışdı,  ordu 
sıralarında xidməti borcunu yerinə 
yetirdi. 1985-ci ildə Bakı Slavyan 
Universitetini və daha sonra Mak-
sim Qorki adına Dünya Ədəbiyyatı 
İnstitutunu bitirdi. Təhsil illərində 
“Bakı” və “Baku” axşam qəzetlərinin 
redaktoru Nəsir İmamquliyevin eti-
mad göstərdiyi əməkdaşlarından 

idi. Ulu öndər Heydər Əliyev Mosk-
vada işlədiyi və istefa verdiyi vaxt-
larda onun haqqında sanballı ya-
zılar yazır, təzyiq və təhdidlərə 
baxmayaraq, öz əqidəsindən dön-
mür, ulu öndərə müstəqilliyimizin ilk 

illərində Azərbaycanı düşdüyü ağır 
vəziyyətdən çıxara biləcək yeganə 
qüvvə kimi baxırdı.

1993-cü ildə Səlahəddin müəllim 
daha bir cəsarətli addım atdı. Naxçı-
van  Ali Məclisinin sədri Heydər Əliyevi 
Azərbaycanda iqtidar uğrunda açıq 
və fəal mübarizəyə səsləyən, onun 
hakimiyyətə qayıdışı üçün müraciətə 
imza atan məşhur “91-lər”dən oldu. 
O, ümummilli liderin siyasi fəaliyyətə 
qayıdacağına inanır, ancaq onunla 
bir yerdə, çiyin-çiyinə işləyəcəyini heç 
ağlına da gətirmirdi. Günlərin birində 
onu, Prezident Aparatına çağırdı-
lar. Ulu öndərin onu qəbul edəcəyini 

eşidəndə çox həyəcanlandı. Bu tari-
xi görüşdə Azərbaycan Respublika-
sı Prezidentinin mətbuat xidmətinə 
rəhbərlik etmək ona həvalə olundu. 
Düz on bir il – 1993-cü ildən 2004-cü 
ilədək bu vəzifədə ləyaqətlə, alnıa-
çıq-üzüağ çalışdı. 2004-cü ildən öm-
rünün sonunadək isə “Respublika” 
qəzetinin baş redaktorunun müavini 
vəzifəsində işlədi.

Səlahəddin duyğulu, ləyaqətli 
insan idi. İmkansızlara əl tutma-

ğı özünə mənəvi borc bilirdi. Az 
danışardı, etdiyi yaxşılıqları dilə 
gətirməzdi. Əliaçıq, alicənab, son 
tikəsini başqaları ilə bölüşən, polad 
əqidəli Səlahəddin Quliyev ona qar-
şı olan xəyanətlər, vəfasızlıqlar ilə 
barışmır, onları ürəyinə yük edirdi.  
Ölümü də elə ürəkdən oldu.

Səlahəddin Quliyev də bu qısa, 
lakin dəyərli ömrünü Azərbaycan 
dövlətinin müstəqilliyi naminə işıq 
saçanların sırasında keçirdi. Bu 
yol çətin, əziyyətli olsa da, şərəfli 
və məsuliyyətli idi. Çünki bu yolu 
istəməyən qüvvələr də az deyildi. 
Onları dəf etmək üçün isə mövcud 
əskikləri  nizamlamaq bacarığı la-
zım idi. O, zehnindən – zəkasından 
xalqımızın gələcəyi üçün istifadə 
edənlərin cərgəsində dayanmışdı.

II Qarabağ müharibəsində həlak 
olmuş şəhidlərimizə həsr etdiyi “Qa-
yıt gəl” şeirində sanki özünün ömrü-
nü ölməzlərin ömrünə calayırdı: 

Heyif deyir, sızıldayır qohum, yad,
Qazanmısan el içində şöhrət, ad,
Mənasızdır sənsiz keçən bu həyat,
Darıxırıq səndən ötrü, qayıt gəl.

Səlahəddin II Qarabağ 
müharibəsi dövründə çox həyəcanlı 
idi. Vətənimizin uğurları onu sevindi-
rirdi. Odur ki, qələmini, sözün həqiqi 
mənasında, süngüyə çevirmişdi: 

İlhamın mərd igidləri,
Polad, Mübarizləri,
Qırdı düşmən sipərini,
Qazandı zəfərləri.
Gəldi Şuşa qalasından qələbənin 
müjdəsi,
Bülənd oldu göy üzünə İlahi azan səsi.

S.Quliyevin zəfər yolunda həmişə 
Azərbaycana mənəvi dayaq olan Türk 
dünyasını, türk qardaşlığını və Türkiyə 
dövlətinin başçısı Ərdoğanı vəsf edən 
şeiri də qəlbləri riqqətə gətirir:

Könüllər fatehi, ürəklər şahı,
Şöhrəti obalar, ölkələr aşdı.
Bütün türk elinin arxa, pənahı,
Ümid çırağıdır, pirdi Ərdoğan...

Səlahəddin Quliyev bir həqiqəti 
bilirdi ki, İrəvan Azərbaycanın tarixi 
torpağıdır. Axırıncı şeiri də “İrəvan 
Azərbaycandır!” adlanır:

Türk adıdır, Türk soyludur,
Bütün küçələr, döngələr.
Təpəbaşı, məhəllələr,
Minarələr, məscidlər.
Minbərdən ucalan səslər,
Quran səsidir, azandır,
İrəvan Azərbaycandır!

S.Quliyev “Məni sənsizliyə 
öyrətmə, gülüm”, “Qədir gecəsinin 
mələyi” adlı kitabların, çox sayda 
hekayə və məqalələrin müəllifidir. 
Şeirlərinə mahnılar yazılmışdır.  
2017-ci il noyabrın 18-də Azərbaycan 
Respublikası Prezidentinin sərəncamı 
ilə Azərbaycan Respublikasında 
kütləvi informasiya vasitələrinin inki-
şafındakı xidmətlərinə görə “Əməkdar 
jurnalist” fəxri adına layiq görülmüşdü.

Səlahəddin Quliyev 2022-ci il sent-
yabrın 9-da bu dünya ilə vidalaşıb, 
doğmalarını gözüyaşlı, xatirələrlə baş-
başa qoydu. Allah ruhunu şad etsin! 

Q.PİRİYEV,  
“Xalq qəzeti”

Ömür payı – tale bəxşişi

Beynəlxalq kitab sərgisi
Misir Ərəb Respublikasının Qahirə şəhərində 54-cü Beynəlxalq Kitab Sərgisi öz işinə başlayıb.

Bu barədə Azərbaycanın Misirdəki səfirliyindən 
məlumat verilib. Bildirilib ki, fevralın 5-dək davam 
edəcək sərginin açılış mərasimində bu ölkənin Baş 
naziri Mustafa Mədbuli iştirak edib, sərginin işinə və 
iştirakçılara uğurlar arzulayıb.

Sərginin Azərbaycan üçün ayrılmış pavilyonun-
da ölkəmizin mədəniyyətini, tarixini, coğrafiyasını, 
ədəbiyyatını təbliğ edən kitablar və jurnallar nüma-
yiş etdirilir.

“Xalq qəzeti”

